
ANNOTATSIYA 
Maqolada tasavvuf ilmining tizimlashuvida Abu Bakr Kalabodiy va uning “Ta’arruf li mazhabi ahli 
tasavvuf” asarining ahamiyati tahlil qilingan. Muallif Kalabodiyning ilmiy faoliyati, uning sunniy 
aqidaga asoslangan tasavvufiy qarashlari hamda “sahih tasavvuf” atamasini shakllantirishda tutgan 
o‘rnini yoritib bergan. Maqolada “Ta’arruf” asarining islom ilmlari tizimidagi o‘rni, uning apologetik 
xususiyati, ilk mutasavviflar bilan bog‘liq fikrlar hamda asarning keyingi asrlar tasavvufshunosligiga 
ta’siri ilmiy tahlil etilgan. Shuningdek, Kalabodiyning fiqh, kalom va tasavvuf ilmini 
uyg‘unlashtirishdagi metodologik yondashuvi ham yoritilgan. 

The article analyzes the significance of Abu Bakr al-Kalabadhi and his work “al-Taʿarruf li-Madhhab 
Ahl al-Tasawwuf” in the systematization of Sufism. The author examines al-Kalabadhi’s scholarly 
activity, his Sufi views based on Sunni creed, and his role in shaping the concept of “authentic 
Sufism.” The study provides a detailed analysis of the position of al-Taʿarruf within the structure of 
Islamic sciences, its apologetic nature, discussions of early Sufi thought, and its influence on later 
studies of Sufism. The paper also highlights al-Kalabadhi’s methodological approach in integrating 
fiqh, kalam, and Sufism as a unified intellectual framework. 

ЗНАЧЕНИЕ ПРОИЗВЕДЕНИЯ АБУ БАКРА КАЛАБАДИ «ТА’АРРУФ» В ПРОЦЕССЕ 
СИСТЕМАТИЗАЦИИ СУФИЙСКОГО УЧЕНИЯ  

АННОТАЦИЯ 
 В статье анализируется значение Абу Бакра Калабади и его произведения Таарруф ли 
мазхаби аҳли тасаввуф в процессе систематизации суфизма. Автор освещает научную 
деятельность Калабади, его суфийские взгляды, основанные на суннитском кредо, а также его 
роль в формировании термина «правильный суфизм». В работе проводится научный анализ 
места Та’арруф в системе исламских наук, его апологетического характера, связи с идеями 
ранних суфиев, а также влияния произведения на последующую суфийскую мысль. Кроме 
того, рассматривается методологический подход Калабади к интеграции фикха, калама и 
суфийского знания. 
 Ключевые слова: Абу Бакр Калабади, Та’арруф, суфизм, суннитское вероучение, 
правильный суфизм, калам, суфии, история исламских наук. 
 

Kirish va mavzuning dolzarbligi. Islom tarixida Abu Bakr Kalabodiy nomi mumtoz 
tasavvuf davrining muhim namoyandalaridan biri sifatida zikr etiladi. Uning hayoti va faoliyatiga 
doir ma’lumotlar manbalarda qisqacha keltirilgan bo‘lsa-da, uning ilmiy faoliyati va tasavvuf ilmi 
rivojiga qo‘shgan hissasi muhim ahamiyat kasb etgan. Ma’lumotlarga ko‘ra, buxorolik Abu Bakr 
Kalabodiy taxminan 990/994-yillarda vafot etgan. Bu sana uni islom olamida tasavvuf nazariyasi va 
amaliyoti faol rivojlangan X asrda yashab, ijod etganini ko‘rsatadi. Bu davr tasavvufning dastlabki 
zohidlik harakatlardan chiqib, tizimlashgan ko‘rinishga o‘ta boshlagan davri hisoblanadi. 

Sufiylar, o‘zgarib borgan vaqt va rivojlanayotgan sharoitlar ichida, ularga qilingan tanqidlarga 
javob tarzida o‘zlarining e’tiqodiy tushunchalari haqida izohlar berishga majbur bo‘lganlar. Ular 
o‘zlari turgan o‘rnini va mansub bo‘lgan e’tiqodiy yo‘nalishini asarlar yozish orqali ko‘rsatishga 
harakat qilganlar. Tasavvufning tashkillanish jarayonida yashagan Kalabodiy ham tahlil qilgan 
mavzular doirasida ilk davr kalomchilari murojaat qilgan masalalarga e’tibor qaratish orqali sufiy 
qarashlarda ahli sunnat yo‘nalishini aniq belgilash va uni ustuvor qilish bilan birga, haqiqiy sufiylik 
bilan soxta sufiylik o‘rtasidagi farqni ham ochib berishni maqsad qilgan.  

Mavzuga oid adabiyotlar tahlili. Kalabodiy islom hududlari kengaygan, siyosiy va fikriy 
tortushuvlar avj olgan bir davrda yashagan. Bu holatlar uning asarlarida ham o‘z aksini topgan [13:7]. 
Bundan tashqari uning Abu Bakr Shibliy (vaf. 334/945), Abu Nasr Sarroj (vaf. 378/988), Abu Tolib 
Makkiy (vaf. 386/996) kabi mashhur tasavvuf nazariyotchilari bilan zamondosh ekanligi ham 
e’tiborga molikdir. Bu olimlar bilan zamondosh bo‘lish Kalabodiyga tasavvuf ilmining rivojlanish 
jarayonini kuzatish va bu jarayonlarni qayd etish imkonini berdi. 

Hanafiy mazhabiga amal qilgan Kalabodiy ray usulidan keng foydalangan, mantiqning barcha 
nozik jihatlariga rioya qilgan hanafiy fiqh olimlarining metodlaridan foydalangani sababli nas va 
aqlga tayangan bir tasavvufiy qarashni ilgari surdi. Bu jihati bilan Kalabodiy sunniy tasavvuf 
peshqadamlaridan deb qabul qilingan. 

Kalabodiy yuqorida sanalgan ilk tasavvuf nazariyotchilaridan va tasavvufni tizimli ravishda 
o‘rgangan olimlardan biri sifatida e’tirof etilgan. U tasavvufni ilmiy asosda rivojlanish bosqichiga 
olib chiqa olgani bilan shuhrat qozondi. U vaqtda islomning boshqa ilm sohalari ham tizimlashgan 
va ilmiy tasnif jarayonini boshdan kechirayotgan edi. Buxoroda yashagan olim ham muhaddis, ham 
mutakallim, ham mutasavvif sifatida faoliyat olib bordi. Olim “Ta’arruf li mazhabi ahli tasavvuf” 
nomli asari orqali sufiylarning aqidaviy qarashlari, tasavvuf asoslari va atamalarini taqdim qila oldi 
[19:90].   

mailto:nilufartuychieva79@gmail.com

O. Akimushkinning fikriga ko‘ra “Ta’arruf” asari keyingi davr mutasavviflari tomonidan 
yuqori baholangan. Jumladan, Yahyo Suhravardiy (vaf. 1191 y.) tomonidan: “Agar Ta’arruf 
bo‘lmagandan biz tasavvufni bilmagan bo‘lar edik” deya ta’riflagan [15:128]. 

Tahlil va natijalar. Tasavvufning ilk nazariy asari hisoblanmish Abu Nasr Sarrojning 
“Luma’” asarida fiqh va tasavvuf munosabatiga ko‘proq ahamiyat qaratilgan bo‘lsa, Kalabodiyning 
“Ta’arruf li mazhabi ahli tasavvuf” kitobida aqida va tasavvuf aloqadorligi yoritilgan. Kalabodiyning 
kitobida mavzu yoki isroiliyot hadislar uchramasligining sababi uning muhaddis bo‘lganligi va bu 
sohani yaxshi bilganligi bilan bog‘liq. Uning tasavvufiy qarashlari mo‘tadil o‘rtalikni topishga 
qaratilgan. 

Odatda tasavvufning ilk nazariy manbalarida e’tiqodiy masalalar qisqa bir shaklda bitta 
mavzu ostida bayon qilinishi an’ana tusini olgan edi. Keyinchalik tasavvufga otilgan ayrim tuhmat 
toshlari natijasida sufiylarning e’tiqodi bilan bog‘liq batafsil asarga ehtiyoj sezila boshlandi. Ana shu 
bo‘shliqqa va tortishuvga chek qo‘yish maqsadida Kalabodiy mazkur asarini yaratdi. Natijada uning 
aqidaviy qarashlari o‘zidan keyingi sufiylar uchun asos vazifasini o‘tadi. 

Ilk mutasavviflardan sanalgan Abdulkarim Qushayriy “Sufiy shayxlarning aqidalari usul va 
aqoid masalalarida sunniylarning qarashlariga muvofiqdir” deya ta’kidlagan [1:4]. Bu fikrni esa 
Qushayriyga fikriy ta’sir o‘tkazgan Kalabodiyning “Ta’arruf” asarida ham ko‘rishimiz mumkin. Bu 
e’tiborga molik fikr sufiylarni aqidasi ahli sunnadan ayri ekanini ta’kidlovchilar va dinsizlikda 
ayblovchilarga qarshi bir muhaddis, faqih va sufiy nazariyotchi tomonidan keltirilgan hujjat sifatida 
muhim sanaladi. “Ta’arruf”dan avval bironta sufiy adabiyotida aqida mavzusiga bu qadar batafsil 
ochib berilmagan. Kitobning deyarli yarimi aqida va qisman fiqhiy masalalarga bag‘ishlangani ham 
bejiz emas. Bu holat muallifning maqsadi tasavvufni islom bilimlari doirasidan ekanini yana bir bor 
isbotlash va uning aqidasi sofligini ko‘rsatib berishga qaratilganini ko‘rsatadi. 

Uning aqidaviy qarashlari xuddi “Fiqhul akbar” va Nasafiy aqidasi ma’lumotlariga 
o‘xshashdir. Bu orqali Kalabodiy ahli sunna mazhabida ekanini va ularning aqidasini himoya qilishini 
ochiq namoyish qilgan [18:192-193]. 

Kalabodiy “sufiylarning e’tiqodi sunniy kalomga tobedur” jumlasi bilan “sahih tasavvuf” 
atamasiga asos soldi. Sababi Kalabodiy nazdida ahli sunna aqidasi va fiqhiga muvofiq bo‘lgan 
tasavvufgina sahihdir. U tasavvufni bid’at xurofotdan ozod bir fan sifatida ko‘radi. Uning “Ta’arruf” 
asari yozilgandan so‘ng sufiylikdan gapirishga haqli bo‘lmaganlarning tasavvufga nisbatan turli 
uydirma yoki tuhmat qilmasliklari ta’minlandi. 

Xarroz va Termiziyga nazar tashlansa, ularning bevosita kalom masalalariga 
kirishmaganliklarini aytish mumkin; lekin ular nabiy va valiy munosabati orqali payg‘ambarlarga 
itoat qilish, mo‘jiza va karomat kabi ba’zi mavzularga asarlarining turli joylarida to‘xtalib o‘tganlar 
[6: 336-346]. Hujviriy esa o‘zining e’tiqodiy qarashlarini asarining “kirish”, “ilmning isboti”, 
“Hakimiyya” va “Hululiyya” kabi bo‘limlarida asta-sekin va odatda tasavvufga xos mavzular bilan 
chambarchas bog‘liq holda bayon qilgan [2:191-239]. Makkiyga kelganda, “Qutu-l-qulub”ning 
birinchi jildida “Qalbga keladigan xayollar va g‘ofillarning hollari” sarlavhasi ostida tavhid, iroda va 
qudrat kabi masalalarga bevosita va bilvosita to‘xtalgan. Uchinchi jildda “Imon va islom” hamda 
“Imon va islom o‘rtasidagi bog‘liqlik” sarlavhalari ostida masalalarni kalomiy jihatdan tahlil qilgan. 
To‘rtinchi jildda esa katta gunohlarga alohida bir bo‘lim ajratgan [9: 1/453-505]. Shu sababli, “Qutu-
l-qulub” shu paytgacha zikr qilingan asarlar ichida kalomiy masalalar eng keng yoritilgan asardir. 

Bu nuqtada Kalabodiyga kelsak, u hajm jihatidan kichik, lekin mazmunan boy tarzda kalom 
masalalariga o‘rin ajratgan. Shunday qilib, u mutasavviflarning tarqoq holda o‘rin bergan kalomiy 
masalalarini bir joyga to‘plagan va ular haqida bevosita sufiylarning fikrlarini keltirgan. Bunda u 
o‘zidan avvalgi sufiylar bilan cheklanmay, o‘z davridagi ko‘plab sufiylar bilan uchrashganini va bu 
sufiylarning asardagi kalomiy masalalarda katta aksariyat bilan muvofiq ekanliklarini ta’kidlashi ham 
muhimdir [10:51]. 

Tasavvuf ahlidan bo‘lgan kishining o‘z asarida kalom masalalariga katta o‘rin ajratishi tahlil 
qilinishi kerak bo‘lgan masaladir. Bu tahlilda javobni – yuqorida ishora qilganimizdek – 
mutasavviflarning tasavvufni diniy ilmlar qatoriga kiritishga urinishida topamiz. Biroq tasavvufning 
diniy ilmlar qatoriga kirishi oson bo‘lmadi. Chunki ulamolar tomonidan tasavvufga jiddiy ayblovlar 

qo‘yilgan edi. Zero, ilk davr tasavvuf asarlarining yozilishidagi bir sabab ham bu ayblovlarni bartaraf 
etish edi. Shu jihatdan ilk davrda yozilgan tasavvufiy asarlar apologetik (himoyaviy) xususiyatga ega 
bo‘lib, ular orasida “Ta’arruf” apologetik yo‘nalishi bilan eng ko‘zga ko‘ringanidir [11:1-29]. Bu 
yo‘nalishda asar yozishga mutasavviflarni ikki holat undagan deb xulosa qilish mumkin: 

a) Tasavvuf begona din va tafakkur tizimlari ta’sirida paydo bo‘lgan, islom tarkibida kelib 
chiqishga ega bo‘lmagan bir an’anadir. Shu sababli mistik va hululiy harakatlarga o‘xshash voqealar 
yuzaga kelgan degan qarashni inkor qilish maqsadida. 

b) Ayrim sufiylarda ochlik, uzlat, bo‘ydoqlik va kasbni tark etish kabi sunnatdan tashqari 
amallar yuzaga kelgan ediki, bular rohiblik kabi g‘ayriislomiy guruhlarning odati sifatida qaralar edi. 

Bu ayblovlar qarshisida sufiylar aksincha o‘z qarashlarining aqida va amalga tayangan holda 
barcha masalalarda ahli sunna aqidasi va fiqhi bilan to‘liq muvofiq ekanligini ta’kidlaganlar. Biroq 
sufiylar orasida yuqoridagi xususiyatlarga ega ko‘plab kishilar mavjud edi. Shu sababli, 
mutasavviflar sufiylarni endi soxtalaridan tozalash kerakligini tushunib yettilar. Zero, bu fikr 
“Ta’arruf”ning yozilishiga ta’sir qilgan sabablardan biri bo‘ldi. Bu borada Kalabodiy shunday degan: 

“Nihoyat, ma’no tugadi, nom qoldi. Haqiqat yo‘qoldi, shakl paydo bo‘ldi. Natijada haqiqatni 
izlash bir bezak, uni tasdiqlash bir ziynatga aylandi. Tasavvufni tushunmaydiganlar sufiylik da’vosini 
qildi, sufiylik sifatiga ega bo‘lmaganlar tasavvuf bilan bezanishga intildi. Tasavvufni qabul 
qilganliklarini tillari bilan iqror etganlar, xatti-harakatlari bilan bu yo‘lni inkor etdi. Tasavvufni 
xalqqa tushuntirish vazifasida bo‘lganlar, bu yo‘lning asl mohiyatini yashirin tutdi, tasavvufdan 
bo‘lmagan narsalarni bu yo‘lga nisbat berdi. Shunday qilib, bu yo‘lda haq bo‘lganni botil qilib 
ko‘rsatdi, haqiqatan tasavvufni bilganlarga johil nomini berdilar. Bu holat meni ushbu kitobda 
tasavvuf yo‘lining sifatlarini aniqlashga, bu mazhabni tushuntirishga va sufiylarning yo‘lini bayon 
qilishga undadi” [12:50-51]. 

Binobarin, Kalabodiy asarida, xususan, e’tiqodiy masalalar orqali sunniy tasavvufning 
chegaralarini chizish bilan yuqorida zikr etgan holatlarning oldini olishga harakat qilgan. Bu doirada 
zikr etilgan mavzular quyida batafsil bayon qilingan. 

2. Ilk davr sufiylarining kalomiy qarashlari 
Kalabodiyning diqqatni jalb qiladigan darajada aqida va tasavvuf aloqasiga urg‘u berganini 

ta’kidlagan edik. Zero, bu aloqa, boshidan boshlab, xususan, Allohning Razzoq ekanligiga bog‘liq 
ravishda tavakkul va kasb yoki ru’yatulloh va mushohada kabi tasavvufdagi ba’zi muammolar 
ta’sirida rivojlangan. Bu doirada nasslarni talqin qilish huquqini o‘zida ko‘rgan kalom va fiqh 
ulamolari sufiylarni jiddiy qabul qilmasalar-da; sufiylar tasavvufni diniy zaminga joylashtirishda 
hadis, kalom va fiqhni hisobga oldilar. Zero, tasavvuf an’anasi ahli sunnaning e’tiqod asoslarini qabul 
qilib, o‘zini cheklagan va kalomning vakolatini tan olgan. 

Sog‘lom tasavvuf tushunchasining – “Sog‘lom bo‘lishning mezoni Ahli sunna aqidasi va fiqh 
tushunchasi bilan muvofiqlikdir” [11:1-29] degan uyg‘unlikni ko‘rsatib bergan. Boshqacha aytganda, 
Payg‘ambar (s.a.v.) davridan boshlab aqida va amal jihatidan tasavvuf an’anasida biron bir o‘zgarish 
bo‘lmaganini bildirgan. Bu holat, ayni paytda, Kalabodiyning tasavvufda tarixiy davrlashtirish 
masalasini qabul qilmaganini ko‘rsatadi. Yanada ochiqroq aytadigan bo‘lsak unga ko‘ra, tasavvuf 
zuhd, tasavvuf kabi davrlarni bosib o‘tmagan va doim bir holatda bo‘lib, o‘zgargan emas. 

Abdurahmon Jomiy “Nafahotul uns” asarida qayd etishicha Kalabodiyning tasavvufiy 
qarashlarining asosiy manbai Mansur Hallojning shogirdi va tarafdorlaridan bo‘lgan Abu Qosim Fors 
ibn Iso Bag‘dodiydir. U kishi Bag‘doddan Xurosonga u yerdan Samarqandgacha borgan. Vafotiga 
qadar shu yerda qolgan. Moturidiyning zamondoshi edi [12:51]. 

Ta’arruf asarida Kalabodiy dastavval sufiy kimligini, haqiqiy sufiylarning xususiyatlarini 
ko‘rsatib berishga uringan. Islom aqidasidagi butun mavzularni sufiylar nazdidagi ahamiyatini ochib 
bergan. Shu usulda sufiylar va ahli sunna aqidasi o‘rtasida bahsga o‘rin yo‘qligi, balki ular o‘zaro 
mutanosib ekanini isbotlagan.  Masalan, davrining eng muhim tortishuvlaridan biri “tavhid va 
Allohning sifatlari” kabi xususda sufiylarning qarashlarini ifoda etishga diqqat qaratgan. Bu borada 
fikrlarini ilgari surishda oyat, hadis, sahobalar so‘zi va ilk sufiylarning qarashlarini dalil qilib 
keltirishga ahamiyat bergan. Bu asari bilan tasavvufning deyarli barcha mavzularini tilga olishi 
natijasida ham aqida ham tasavvuf manbalari orasida muhim o‘rin oldi. 

Kalabodiy Buxoroda ilmiy saviya yuksak darajada bo‘lgan bir davrda yashab, ilm talabida 
ko‘plab mamlakatlarga ilmiy safarlarda ham bo‘ldi. Olim faqat diniy bilim olish bilan cheklanmay, 
aqliy ilmlarda ham o‘zini rivojlantirdi. Matematika bilan shug‘ullanib, hisob bilan bog‘liq ko‘plab 
ilmga ega bo‘ldi. Muhammad ibn Musoning “Kitob al-Jabr” nomli asaridan ham istifoda etgan. 

Hanafiy fiqh olimlarining eng muhim xususiyati mantiqning barcha jihatlariga rioyat qilgan 
holda aqliy qiyos va istidloldan unumli foydalanish va rayga e’tibor qaratishdir. Bir hanafiy olimi 
bo‘lgan Kalabodiyning tasavvufiy qarashlarida aql va his, lafz va ma’no, zohir va botinga teng 
ahamiyat qaratilgan. Uning tasavvufiy qarashi bir so‘z bilan aytganda aqliy va naqliy tasavvufdir. 

Ta’arruf bilan bir davrda yozilgan ilk klassik manba hisoblangan “Qutul qulub” va “Luma’” 
mualliflari zamondosh bo‘lganlari uchun tabiiyki Kalabodiydan iqtibos keltirmaganlar. Ammo 
keyingi asrlarda tasavvuf sohasida asar yaratgan mualliflardan Qushayriy (vaf. 465/1073) va Hujviriy 
(vaf. 470/1077) o‘z asarlarida Kalabodiydan uning nomini tilga olmasdan foydalanganini ko‘rish 
mumkin. Shuningdek, G‘azzoliy (vaf. 505/1111) ham «Ihyo» asarida «Ta’arruf»dan ta’sirlangan, 
degan fikrni aytish mumkin. «Avoriful-maorif» asarining muallifi Suhravardiy (vaf. 632/1234)ning 
Kalabodiydan ta’sirlangani esa shubhasizdir. Chunki “Agar “Ta’arruf” bo‘lmaganida, tasavvuf ham 
bilinmas edi”, degan mashhur ibora u kishiga tegishlidir [12:50-51]. 

Ta’arrufdagi o‘n yetti maqomdan o‘n beshtasi, istilohlardan yana o‘n beshtasi jami o‘ttizta 
istiloh Kalabodiydan keyingi asrlarda yashagan Hiraviy tarafidan o‘z asarida zikr etilgan. Bu holat 
Hiraviyning muallifdan qanchalar ko‘p ta’sirlanganini ko‘rsatadi. 

Kalabodiyning tasavvuf ta’limotiga bo‘lgan ta’siri ayniqsa naqshbandiya silsilasining yirik 
namoyandasi bo‘lgan Muhammad Porso (v. 822/1419)ning “Faslul-xitob” asarida yaqqol ko‘zga 
tashlanadi. Muhammad Porsoning mazkur asari esa, tasavvuf tajribasini naqshbandiya an’analari 
asosida kalomiy va falsafiy jihatdan asoslashga urinishi hisoblanadi. 

Asarning muqaddimasida haqiqiy va sof sufiylar madh etiladi, riyokor va shaklchi tasavvuf 
vakillari tanqid qilinadi. Shuning ortidan muallif asarni yozish maqsadini bayon etadi. “Taarruf” 
asarining yozilish sababi tushuntirilgan va tasavvuf hamda sufiylar haqida fikr-mulohazalar 
bildirilgan muqaddimadan tashqari asar 75 bobdan iborat. 

Asarning birinchi bobida “sufiy” atamasining ishlatilish sababi tushuntiriladi va sufiylarga 
berilgan boshqa nomlar haqida ham so‘z yuritiladi. Bu qisqa bo‘limda diqqatga sazovor va qimmatli 
ma’lumotlar beriladi. 

Ikkinchi, uchinchi va to‘rtinchi boblarda esa uch guruhga bo‘lingan sufiylarning faqat ismlari 
tilga olinadi. Bu taqsimot berilar ekan, xronologik tartibga qat’iy rioya qilingan. Shu bilan birga, 
malomatiya yo‘nalishining asoschisi Hamdun Qassor va Shaqiq Balxiy kabi mashhur sufiylar 
ismlarining tilga olinmagani diqqatni tortadigan holatdir. Shuningdek, bu ro‘yxatga Mansur Halloj 
(v. 309/921)ning kiritilmagani ham e’tiborlidir. Garchi unga ishora qilingan fikrlar mavjud bo‘lsada, 
ochiq ifoda qilinmagan. 

Bu holat tasavvufda o‘z-o‘zini tanqid qilish madaniyati ilk asrlardanoq mavjud bo‘lganini 
ko‘rsatadi. Muallif, o‘zi to‘g‘ri va haq deb bilgan ba’zi holatlar va ularni namoyon etgan sufiylarning 
hayotini keng xalq ommasi noto‘g‘ri tushunish xavfi mavjudligi sababli, ularni asarida tilga olmagan. 

Tasavvuf ilmini o‘z asar va risolalari orqali tarqatgan sufiylar ro‘yxatini keltiradi. Ushbu 
zotlar orasida tasavvuf tarixi va ta’limotining yirik namoyandalari bo‘lgan quyidagi kishilar tilga 
olinadi: 

Junayd Bag‘dodiy, Abu Husayn an-Nuriy, Abu Said Harroz, Ruvaym ibn Muhammad, Abu 
Abbos Ahmad ibn Ato Bag‘dodiy, Amr ibn Usmon Makkiy, Yusuf ibn Hamdon Susiy, Muhammad 
ibn Ayyub Nahrjuriy, Abu Muhammad Jaririy, Muhammad ibn Ali Kattoniy, Ibrohim Havvos, Abu 
Ali Avrojiy, Abu Bakr Vositiy, Abu Abdulloh Hoshimiy, Abu Abdulloh Haykal Qurashiy, Abu Ali 
Ruzbariy, Abu Bakr Qahtiy va Abu Bakr Shibli kabi buyuk mutasavviflar bor. 

Bu ro‘yxatdan ko‘rinadiki, Kalabodiyning maqsadi – tasavvuf ilmidan xabar beruvchi, uni 
kitob va risolalar orqali tizimli ravishda yetkazgan ilk sufiylarni yodga olishdir. Shu tarzda u 
tasavvufni faqat shaxsiy tajriba emas, balki ilmiy va ma’naviy maktab sifatida ham ko‘rsatgan. 

Kalabodiyga ko‘ra ilmlar tasnifi quyidagichadir: 

1. Ilmu dirosa. Bu ilmga ilmu iqtibos ham deydilar va tavhid ilmini mustahkamlagandan so‘ng 
qo‘lga kiritiladigan ahkom ilmidir. 

2. Ilmul virosa. Nafsning ofat va hiylalari, amal ofatlari, dunyoning aldamchiligini bilishdir. 
Sufiylar kashfni quvva holatida bo‘lgan bilimning ochilishi va inson qalbida uxlab yotgan 

chuqur ongning uyg‘onishi shaklida talqin qilganlar. Abu Husayn Nuriy (vaf. 295/907) qarash bilan 
kashfning farqli ekanini ta’kidlash uchun shunday deydi: “Ko‘z bilan ko‘rinadigan narsalarning 
kashfi qarash bilandir, qalblarning kashfi esa ittisol bilandir”. Kalabodiyga ko‘ra esa, mukoshafa 
ruhning sirini kashf etish demakdir.  

Kalabodiy tavhid, fiqh, hikmat va ma’rifat ilmlaridan so‘ng “xavotir ilmlari” va “mushohada 
va mukoshafa ilmlari” kelishini aytgan. Mukoshafa ilmiga “ishorat ilmi” yoki “ma’rifat ilmi” deb 
ham aytiladi. Qalb mushohadasi va ruh kashfini haqiqiy ma’noda so‘z bilan ifoda etish mumkin 
bo‘lmagani uchun bu ilm “ishorat ilmi” deb nomlangan. Muhokama qilinayotgan masalalar visol va 
vajd holatlari orqali bilinadi, tasavvufiy holatlarni boshdan kechirgan va ushbu ilmga oid maqomlarga 
erishganlardan boshqa hech kim buni bilmaydi. Ya’ni, vajd bir hol bo‘lgani uchun uni o‘qib emas, 
faqat yashabgina bilish mumkin. 

Kalabodiy aytishicha, ruhda ilohiy mohiyatni izlagan sufiylarning barchasi “Ruh – badanga 
hayot baxsh etuvchi ma’nodir” degan fikrda yakdil bo‘lganlar. Ruh orqali inson yer yuzida Allohning 
xalifasi bo‘lishga loyiqlik kasb etgan. Ruhning ilohiy bir jihati mavjudligi bois badan yeb ichishdan 
ruh esa Allohni eslashdan ozuqa oladi. 

Kalabodiy nafsni barcha a’zolar uchun omonat deb biladi va nafsini shahvatdan yiroq tutgan 
inson taqvodor ekanini, taqvodorni esa Alloh rizqlantirishini ta’kidlaydi. Kalabodiyga ko‘ra, ruh – 
bir qavmdir, nafs esa yagona bir narsadir. Ruh sovuq shamoldir, nafs esa issiq shamoldir. Ruh 
badanga puflanganda u sovuq bo‘ladi, unga nafs kiritilganda esa issiq bo‘ladi.  

Nafsni turli hayvonlarga o‘xshatib tasvirlash kabi qarashlarning Kalabodiyda uchramasligi, 
uning qarashlari shakllanishida falsafiy g‘oyalarning ta’siri bo‘lmaganini ko‘rsatadi, degan 
fikrdamiz. Ilk sufiylarda va Kalabodiyda nafsning kamolga yetishi va takomili haqida aniq bir 
qarashga duch kelinmaydi. U nafsni salbiy, ruhni esa ijobiy unsur sifatida anglaydi. 

K. Rahimovning qayd etishicha “Ta’arruf” asarining ko‘plab qo‘lyozma nusxalari bizning 
davrimizgacha yetib kelgan. Bloshet va Brokkelman tomonidan tuzilgan kataloglarda Kalabodiy 
asarining Turkiya, Hindiston, Eron va Misr kabi mamlakatlar qo‘lyozma xazinalarida saqlanayotgan 
15 ta qo‘lyozma nusxasi mavjudligi to‘g‘risida ma’lumot berilgan bo‘lsa, Fuat Sezgin bularga 
qo‘shimcha ravishda “Ta’arruf”ning Turkiya kutubxonalarida saqlanayotgan 9 ta hamda Hindiston, 
Jazoyir, Fransiya, Buyuk Britaniya, AQSH kitob xazinalarida mavjud bo‘lgan 5 ta – jami bo‘lib yana 
14 ta qo‘lyozma nusxa nashr etilgani haqida ma’lumot beradi. Bundan tashqari, 1986-yili Moskvada 
nashr etilgan “Sharqshunoslik instituti arabcha qo‘lyozmalari” katalogiga Rossiya Fanlar 
Akademiyasi Sharq qo‘lyozmalari instituti fondida ham “Ta’arruf” asarining V2943 raqami ostida 
saqlanayotgan qo‘lyozma nusxasi mavjudligi qayd qilingan [16:76-77]. 

O‘zbekistonda ham “Ta’arruf”ning qo‘lyozma nusxalaridan biri mavjud. Asarning 
O‘zbekiston Respublikasi Fanlar Akademiyasi Abu Rayhon Beruniy nomidagi Sharqshunoslik 
instituti xazinasida 3154/V raqami ostida saqlanayotgan qo‘lyozma nusxasi qadimiy nusxalardan 
bo‘lib, O‘zbekiston Fanlar Akademiyasining Sharq qo‘lyozmalari to‘plamining 1955-yili bosilib 
chiqqan 3-jildida keltirilgan tavsifda uning 633/1235-yili Buxoroda noma’lum kotib tomonidan 
ko‘chirilganligi qayd etilgan [17:142]. 

Kalabodiyning “Ta’arruf” kitobi birinchi marta Abu Homid Muhammad G‘azzoliyning 1903-
yili Istanbulda nashr qilingan “Ihyo ulum ad-din” kitobining hoshiyasida mazkur kitob bilan birga 
chop etilgan [4:217]. 

O‘zbekistonda birinchi marotaba 2002-yilda “Tasavvuf sarchashmasi” nomi bilan o‘zbek 
tiliga tarjima qilingan [20:142]. Oradan 20-yil o‘tib, 2022-yil kitobning arab tilidan yana bir tarjimasi 
nashr qilindi [3:324 b]. Birinchi tarjimadan ancha farqli ravishda sharhlar va matnning arabiysi ham 
kitobda aks etgani diqqatga sazovor. Bundan tashqari birinchi tarjimada aks etmagan boblar ham 
to‘liq tarjima qilinib, kitobxonlar e’tiboriga taqdim qilingan.  

Xulosa. Kalabodiyning tasavvufiy jihati haqida bugunga qadar jiddiy va qamrovli biror ilmiy 
tadqiqot olib borilmagan. Biroq hadis sohasida, uning hadisga oid asari ustida turli tadqiqot ishlari 
amalga oshirilgan. Abu Bakr Kalabodiy klassik tasavvuf davrining muhim shaxslaridan bo‘lib, 
tasavvuf ilmi tizimining asoschisi hamdir. Kalabodiy tasavvufni oddiy zuhd harakatidan tizimlashgan 
holga kelishida muhim o‘rin egallagan olim. Mutasavvif tasavvufning asosiy atamalarini 
shakllantirishga ham katta xizmat qilgan. “Ta’arruf li mazhabi ahli tasavvuf” asari tasavvuf vakillari 
va aqida ulamolari munosabatini o‘zaro iliqlashishiga va ijobiylashuviga ta’sir qilgan bebaho 
asar.  Bu kitob vositasida olim sahih tasavvuf ahli sunna fiqhi va aqidasiga muvofiq ekanini asoslab 
berdi. 

